
Mahkamah merupakan institusi yang paling penting dalam sesebuah kerajaan. Di zaman Kesultanan Melayu Melaka, 
masjid dijadikan sebagai mahkamah. Kadi memainkan peranan sebagai hakim yang membicarakan kes-kes di mana 
perbicaraan dijalankan di dalam Masjid Raya (masjid utama Kesultanan Melayu Melaka). Apabila pihak-pihak ingin 
mengemukakan rayuan, mereka akan merayu kepada Sultan dan perbicaraan di hadapan Sultan berlangsung di 
balairung seri.

SEJARAH BANGUNAN MAHKAMAH SYARIAH 
NEGERI MELAKA

Tapak asal Masjid Raya Melaka yang menjadi 
tempat perbicaraan yang dihakimi oleh Kadi di 
Zaman Kesultanan Melayu Melaka

Perbicaraan rayuan yang 
diadakan di Balairung Seri 

Istana Melaka

Ketika institusi kehakiman Islam diletakkan di bawah pentadbiran British, Mahkamah-mahkamah Kadi dibina oleh 
British di bangunan pejabat-pejabat kerajaan. Bangunan Mahkamah Kadi yang dapat dikenal pasti di zaman 
pemerintahan British ialah di Tengkera. Bangunan ini kekal sehingga tahun 1961. Masjid Tengkera yang 
berhampiran dengan bangunan Mahkamah Kadi tersebut, dijadikan tempat untuk pihak-pihak dan saksi-saksi 
mengangkat sumpah.

Masjid Tengkera yang menjadi tempat pihak-pihak 
dan saksi-saksi mengangkat sumpah

Tapak Mahkamah Kadi di Tengkera 
yang kini bangunannya telah pun 
diruntuhkan

Pada tahun 1961, Mahkamah Kadi berpindah ke sebuah bangunan Inggeris di atas Bukit Saint Paul (sekarang 
dijadikan Muzium Sastera). Mahkamah Kadi kekal di bangunan tersebut sehingga pada tahun 1965. 

Kemudiannya iaitu pada tahun 1965, bangunan Mahkamah Kadi berpindah ke sebuah bangunan Belanda di kaki 
Bukit Saint Paul iaitu bangunan merah (sekarang dijadikan Muzium Kesenian Islam). 

Pada tahun 1988, Mahkamah Kadi berpindah ke bangunan Seri Negeri yang terletak di Jalan Hang Tuah (sekarang 
adalah bangunan UTEM). 



91

Pada tahun 1990, apabila Mahkamah Syariah dipisahkan dari pentadbiran Majlis Agama Islam, Mahkamah Syariah 
berpindah ke sebuah bangunan di Jalan Kee Ann, Kampung Pantai, Melaka (sekarang dijadikan bangunan Prima 
Hotel). 

Kemudian, pada tahun 2002, Mahkamah Syariah berpindah ke Blok D, Kompleks Mahkamah Negeri Melaka yang 
terletak di Lebuh Ayer Keroh. Di sini, Mahkamah Syariah diletakkan bersebelahan dengan Mahkamah Sivil.

Pada 15 Jun 2010, mantan Ketua Menteri Melaka, Datuk Seri Mohd Ali bin Haji Rustam telah melancarkan Majlis 
Pecah Tanah Bangunan Kompleks Mahkamah Syariah Negeri Melaka. Dengan itu, projek pembinaan Kompleks 
Mahkamah Syariah Negeri Melaka telah dimulakan pada awal bulan Julai tahun 2010. Pada 1 Februari tahun 2013, 
Mahkamah Syariah Negeri Melaka telah berpindah ke sebuah bangunan yang tersergam indah di atas tanah seluas 
dua ekar di Jalan Lama Ayer Keroh. Bangunan yang bercirikan senibina masjid-masjid Melaka dibina dengan kos RM 
34,257,212.88. Bangunan ini menjadi bangunan rasmi Mahkamah Syariah dan diberi nama Kompleks Mahkamah 
Syariah Negeri Melaka. 

Mantan Ketua Menteri Melaka, Datuk Seri 
Mohd Ali bin Haji Rustam telah melancarkan 
Majlis Pecah Tanah Kompleks Mahkamah 
Syariah Negeri Melaka pada 15 Jun 2010

Mantan Ketua Hakim Syarie Negeri Melaka, Datuk Ma-
hammad bin Ibrahim dan Hakim Kanan Mahkamah 
Tinggi Syariah Negeri Melaka, YA Tuan Haji Othman bin 
Ibrahim sedang melawat tapak pembinaan Kompleks 
Mahkamah Syariah Negeri Melaka

Kompleks Mahkamah Syariah Negeri Melaka ini adalah sebuah bangunan yang 5 aras. Aras bawah terdiri daripada 
Seksyen Bahagian Sokongan Keluarga, Unit Sulh, Unit ICT, sebuah bilik mesyuarat, lokap, pejabat polis, surau, galeri 
dan bilik pemandu. Di tingkat satu pula menempatkan kaunter pendaftaran kes, pejabat pentadbiran, perpustakaan 
dan sebuah dewan bicara Mahkamah Rendah Syariah Melaka Tengah.

Manakala di tingkat dua pula menempatkan dua buah dewan bicara Mahkamah Rendah Syariah Melaka Tengah 
serta pejabat pentadbiran Mahkamah Rendah Syariah Melaka Tengah. Di tingkat tiga pula menempatkan dua 
buah dewan bicara Mahkamah Tinggi Syariah Negeri Melaka serta pejabat pentadbiran Mahkamah Tinggi Syariah 
Negeri Melaka. Di tingkat empat terletaknya sebuah dewan bicara Mahkamah Rayuan Syariah Negeri Melaka, 
Pejabat dan Kamar YAA Ketua Hakim Syarie, tiga buah kamar hakim Mahkamah Rayuan Syariah, bilik 
pegawai-pegawai penyelidik dan dua buah bilik mesyuarat. 

Mantan Ketua Menteri Melaka, Datuk Seri Mohd Ali bin Haji Rustam dan Mantan Ketua Hakim 
Syarie Negeri Melaka, Datuk Mahammad bin Ibrahim sedang melawat tapak pembinaan ketika 

bangunan Kompleks Mahkamah Syariah Negeri Melaka sedang dalam pembinaan


